
	 Léif Frënn vun der Minett UNESCO Biosphere,
2022 war e Joer voller Projeten a voller interessanter Momenter fir d’Minett UNESCO Biosphere. An 
dëser Newsletter wëlle mer awer net zeréck kucken, mä no vir. D’Retro op 2022 proposéiere mär Äerch 
vum hallwen Dezember un op eise soziale Medien.
 
Haut kucken mär no vir, op den éischte Schnéi vum Wanter, zum Beispill, a wéi Där deen ewechmaache 
kënnt ouni d’Ëmwelt ze belaaschten.
 
Mär kucken no vir, op d’Feierdeeg vum Enn vum Joer an op eng speziell Kaddosiddi, fir e puer flotter 
Stonne mat der Famill oder Frënn ze verbréngen.
 
Mär kucken no vir, op Bäerbelendag, deen dëse Weekend an der Minett UNESCO Biosphere gefeiert 
gëtt.
 
A mär kucken no vir op d’Joer 2023 an éischt Iddien a Projeten, déi an eisem Natur- an 
Ëmweltedukatiounsprogramm, MiNELL - Minett Natur an Ëmwelt Léierlab, realiséiert wäerte ginn.
 
Mär profitéieren an engems och schonn Äerch e flotten Advent an eng erhuelsam Zäit tëscht de Joren 
ze wënschen an denkt drun, och am Wanter huet eis Biosphär mat hiren Naturschutzgebitter villes ze 
bidden, wat een mat engem klengem Tuer ze Fouss entdecken kann.

Är Equipe vun der Minett UNESCO Biosphere.

Erstaunlech, wat een alles mam Waasser vun de Kornischonge ka maachen!
 
Streesalz ass eng richteg Massevernichtungswaff fir d’Gewässer, d’Biedem an d’Vegetatioun. Wat 
sinn déi ëmweltfrëndlechst Alternativen, fir sech kee Been ze briechen, wann et op der Trap an um 
Trottoir geféierlech gëtt?

De 4. Dezember ass Bäerbelendag. Bis haut gëtt d’Schutzpatréinesch vun de Mineuren op deem Dag 
am Minett gefeiert.
 
Wie war d’Bäerbel? Wéini ass de Bäerbelendag am Minett opkomm? Wou gëtt dëst Joer der helleger 
Bäerbel geduecht a firwat Bäerbelendag geschwënn eng weltwäit Renommé kéint kréien, dat fannt dir 
hei eraus:

Zënter Mëtt Oktober schafft d’Lucie Majerus fir de Syndicat PRO-SUD. Als Verstäerkung vun eiser 
Ekipp këmmert sech d’Lucie ëm de MiNELL, de Minett Natur an Ëmwelt Léier Lab.
 
Hei gitt Dir méi iwwert d’Lucie an déi éischt d’MiNELL-Projeten fir 2023 gewuer.

De Minett huet eng eenzegaarteg Geschicht ze erzielen: eng, déi et sech lount no baussen ze droen. 
D’Gesellschaftsspill „Kenns du de Minett?“ ass e Gesellschaftsspill, wat eng Äntwert op d’Fro sicht, 
ob de Lëtzebuerger sech am Minett auskennt a wéi gutt de „Minettsdapp“ mengt d’Regioun ze kennen 
an där en opgewuess ass.

An dëser aussergewéinlecher Regioun mat hiren 11 Gemengen, iwwert 150 Nationalitéiten, 
Naturschutzgebitter a Biotopen, kulturellen Institutiounen an touristesche Sitte gëtt et enorm vill ze 
entdecken. An virun allem ginn et eng Abberzuel Plazen a Geschichten, déi net emol den Awunner 
vum Minett bekannt sinn.

